
ҚАТБАЙ Нұргүл Тұрғынбайқызы,
М.Әуезов атындағы №96 жалпы орта білім беретін мектебінің бастауыш сынып мұғалімі.
Шымкент қаласы

ИНКЛЮЗИВТІ БІЛІМ БЕРУ ЖАҒДАЙЫНДА ОҚУШЫЛАРДЫҢ СӨЗДІК ҚОРЫН БАЙЫТУ ӘДІСТЕРІ

Қазіргі таңда білім беру жүйесінде инклюзивті оқыту – ерекше білімді қажет ететін (ЕББҚ) балаларды жалпы білім беру процесіне толыққанды енгізудің тиімді жолы ретінде қарастырылып келеді. Инклюзивті ортада әртүрлі деңгейдегі танымдық, сөйлеу және әлеуметтік даму мүмкіндіктеріне ие оқушылардың бір сыныпта білім алуы – мұғалімдерден жаңа әдіс-тәсілдерді қолдануды, ерекше көзқарасты талап етеді.
Сөздік қор – баланың тілдік дамуының негізі. Әсіресе ЕББҚ балалар үшін сөздік қордың бай болуы – олардың қарым-қатынасқа түсіп, білім алуына, қоғаммен байланыс орнатуына жол ашады. Сондықтан инклюзивті білім беру жағдайында оқушылардың сөздік қорын байыту әдістерін тиімді қолдану – өзекті мәселе.
Өзектілігі
Қазіргі таңда білім беру жүйесінде инклюзивті білім беруді дамыту – мемлекет саясатының басым бағыттарының бірі. Бұл үрдіс білім алуда ерекше қажеттіліктері бар балаларды жалпы білім беру ортасына енгізіп, тең мүмкіндік жасауға бағытталған. Алайда ерекше білімді қажет ететін оқушылардың оқу жетістіктері көбінесе олардың тілдік даму деңгейімен, әсіресе сөздік қорының байлығымен тығыз байланысты.
Сөздік қордың жеткіліксіздігі – инклюзивті сыныптағы көптеген оқушылар үшін өз ойын еркін жеткізе алмауға, оқу тапсырмаларын түсінбеуге, әлеуметтік ортада өзін еркін сезіне алмауға әкеледі. Бұл олардың білім сапасына ғана емес, тұлғалық дамуына да кері әсер етеді.
Мұндай жағдайда сөздік қорды байыту – тек тіл мен әдебиет мұғалімдерінің ғана емес, бүкіл пән мұғалімдерінің, логопед, дефектолог мамандар мен ата-аналардың ортақ міндетіне айналады. Инклюзивті ортада қолданылатын бейімделген әдіс-тәсілдердің тиімділігі мен жүйелілігі ғана баланың тілдік әлеуетін толық аша алады.
Сондықтан инклюзивті білім беру жағдайында оқушылардың сөздік қорын байытуға арналған арнайы әдістерді зерттеп, оларды оқу-тәрбие процесінде тиімді қолдану – бүгінгі білім беру жүйесінің өзекті әрі практикалық маңызы зор мәселесі болып табылады.
Мақсаты
Инклюзивті білім беру жағдайында ерекше білімді қажет ететін оқушылардың тілдік-коммуникативтік қабілеттерін дамыту мақсатында сөздік қорын байытудың тиімді, бейімделген әдіс-тәсілдерін анықтау, оларды оқу процесіне енгізу арқылы білім сапасын арттыру.
Міндеттері
1. Инклюзивті білім беру үдерісіндегі оқушылардың тілдік даму деңгейін диагностикалау;
2. Сөздік қордың кедейлігіне әсер ететін психологиялық және педагогикалық факторларды саралау;
3. Сөздік қорды байытуға бағытталған логопедиялық және дидактикалық әдістерді жинақтап, жіктеу;
4. Сөйлеу тілінде бұзылыстары бар оқушыларға арналған тиімді лексикалық жаттығулар кешенін құрастыру;
5. Сөздік қорды дамытуда ойын, көрнекілік, сюжеттік тапсырмалар мен интерактивті әдістердің маңызын дәлелдеу;
6. Мұғалім мен логопедтің, ата-ананың бірлескен әрекетінің тиімді тәсілдерін ұсыну;
7. Лексикалық қорды байыту арқылы оқушының өзін-өзі танытуына, қарым-қатынас жасауына ықпал ету жолдарын көрсету;
8. Ұсынылған әдістерді оқу процесіне енгізіп, олардың нәтижелілігін практикада бағалау.
Инклюзивті білім беру жағдайында оқушылардың сөздік қорын байыту әдістері. Оқу және оқыту
Біздің мектебімізде инклюзивті білім беру жағдайында ерекше білімді қажет ететін оқушының сөздік қорын байыту бағытында жүйелі жұмыс жүргізілуде. Осы мақсатта логопед маманы, дефектолог және пән мұғалімдерінің бірлескен жоспары негізінде арнайы бағдарлама жасалып, оқу процесіне енгізілді.
Бағдарлама аясында оқушының сөйлеу дағдыларын дамытуға бағытталған сөздік ойындар, визуалды тірек-кестелер, логопедиялық жаттығулар, жұптық және топтық тілдік тапсырмалар қолданылуда. Сонымен қатар ата-анамен тығыз байланыс орнатылып, үй жағдайында сөйлеу тәжірибесін қалыптастыруға қолдау көрсетілді.
Жүргізілген жұмыстар нәтижесінде оқушының сөздік қоры біртіндеп кеңейе түсті. Олар сабақ барысында жаңа сөздерді жиі қолдана бастады, сөйлеммен жауап беру дағдылары артты. Өз ойын толық, нақты жеткізуге деген талпыныс күшейіп, сабаққа деген қызығушылықтары мен белсенділіктері айтарлықтай жоғарылады.
Мектептегі педагогтар үшін де бұл бағыттағы жұмыс тәжірибе алмасуға, инклюзивті әдістерді жетілдіруге және оқушылармен жеке жұмыс жүргізудің тиімді жолдарын дамытуға мүмкіндік берді. Ал логопед маманы оқу жылы бойы жүргізген мониторинг негізінде оқушының сөйлеу және түсіну қабілеттерінде оң динамика байқалғанын нақты көрсетті.
Қорыта айтқанда, инклюзивті білім беру жағдайында оқушының сөздік қорын байытуға бағытталған жүйелі жұмыс – олардың тілдік, танымдық және әлеуметтік дамуын қамтамасыз ететін тиімді тәсілдердің бірі болып табылады.
Қорытынды
Инклюзивті білім беру – қоғамның әрбір мүшесіне тең мүмкіндік беру идеясын жүзеге асыратын гуманистік бағыттағы заманауи жүйе. Бұл жүйеде ерекше білімді қажет ететін оқушылардың оқу-тәрбие процесіне толыққанды қатысуын қамтамасыз ету – басты міндет. Алайда инклюзивті сыныптарда білім алушы оқушылардың басым бөлігінде тілдік және сөйлеу дамуының тежелісі, сөздік қорының аздығы байқалады. Бұл олардың оқу жетістіктеріне, өз ойын жеткізуіне, оқытушы мен сыныптастарымен қарым-қатынас орнатуына кері әсерін тигізеді.
Осы мәселені шешу мақсатында жүргізілген зерттеу барысында сөздік қорды байытудың тиімді әдістері қарастырылды. Атап айтқанда, логопедиялық бағыттағы жаттығулар, визуалды және ойын әдістері, интерактивті тапсырмалар мен сөйлеу әрекеттеріне негізделген оқыту тәсілдері инклюзивті ортада жоғары нәтиже беретіндігі дәлелденді. Сонымен қатар, педагог пен логопедтің, ата-ананың бірлескен жұмысы, оқушылардың жеке ерекшеліктерін ескере отырып жасалған жаттығулар – сөйлеу тілінің белсенді дамуына жол ашты.
Жүргізілген тәжірибелер көрсеткендей, инклюзивті сыныптағы оқушылардың сөздік қоры жүйелі, мақсатты жұмыс нәтижесінде біртіндеп кеңейіп, сөйлеу белсенділігі артып, өз ойын еркін жеткізе алу қабілеті қалыптаса бастады. Бұл – оқушылардың әлеуметтік бейімделуіне, өзін-өзі бағалауына және оқуға деген қызығушылығына оң әсер ететін маңызды фактор.
Осылайша, инклюзивті білім беру жағдайында сөздік қорды байыту – баланың коммуникативтік қабілетін дамытудың, оқу жетістігін арттырудың, тұлғалық әлеуетін ашудың негізгі жолдарының бірі ретінде ерекше маңызға ие.

